
SAOPŠTENJE ZA JAVNOST
Parlamentarci zemalja Jugoistočne Evrope u Beogradu dogovorili potrebu jačanja regionalne saradnje u borbi protiv siromaštva i socijalne isključenosti 
BEOGRAD/SARAJEVO, 12. oktobar/listopad 2010. godine – Regionalna konferencija o ulozi državnih parlamenata u borbi protiv siromaštva i socijalne isključenosti okončana je danas u Beogradu, uz dogovor da se poveća među-parlamentarna saradnja u cilju smanjenja nivoa siromaštva u Jugoistočnoj Evropi. 

Skup je organizirao Sekretarijat Vijeća za regionalnu saradnju (RCC) i Narodna skupština Republike Srbije, uz podršku Fondacije Friedrich Ebert.

Regionalna konferencija pod nazivom “Borba protiv siromaštva i socijalne isključenosti u kontekstu procesa evropskih integracija: Uloga državnih parlamenata” održana je u cilju davanja doprinosa usklađivanju državnih zakonodavstava sa zakonodavstvom Evropske unije (EU) u pogledu pitanja socijalne uključenosti i borbe protiv siromaštva.

Manifestaciju su otvorili Slavica Đukić-Dejanović, predsjedavajuća Narodne skupštine Republike Srbije, Hido Biščević, generalni sekretar RCC-a, Anna Ibrišagić, član Evropskog parlamenta; Vincent Degert, šef Delegacije Evropske unije u Republici Srbiji, te Michael Ehrke, direktor Fondacije Friedrich Ebert u Beogradu.

Slavica Đukić-Dejanović je naglasila da borba protiv siromaštva i socijalne isključenosti zahtijeva usklađene napore, ne samo vlada i parlamenata zemalja Zapadnog Balkana, već i civilnog društva, međunarodnih organizacija, privatnog sektora, medija, itd. 
“Narodna skupština Republike Srbije je, u sadašnjem sazivu, usvojila nekoliko zakona sa ciljem smanjenja siromaštva. Mi ćemo nastaviti rad na zakonodavstvu, vršiti učinkovitiji nadzor nad provođenjem usvojenih zakona i usredočiti se na postizanje Milenijskih ciljeva razvoja u procesu Evropskih integracija.”

Konferencija je poslužila kao forum za razmjenu najboljih praksi i diskusiju o mogućim zajedničkim inicijativama usmjerenim ka ubrzanju EU integracija te udovoljenju odgovarajućih kopenhaških i madridskih kriterija. Skup se nadovezuje na Evropsku godinu borbe protiv siromaštva i socijalne isključenosti i predstavlja regionalni doprinos ciljevima i postignućima EU-a na ovom polju.
“Nije moguće imati stvarni ekonomski razvoj bez uključivog socijalnog razvoja”, rekao je Hido Biščević, generalni sekretar RCC-a. 
“Ovo je posebno važno za post-tranzicijske zemlje u kojima duboke strukturalne ekonomske i socijalne promjene povećavaju ranjivost brojnih socijalnih grupa i sektora, dok trenutna kriza samo doprinosi ozbiljnosti problema. Naši parlamenti bi trebali djelovati kako bi se osiguralo da pozitivni politički trendovi u regiji sada budu preinačeni u nepovratni proces i konkretne razvojne projekte na dobrobit naših građana.”
Učesnici konferencije bili su članovi parlamenata iz Albanije, Bosne i Hercegovine, Srbije, Slovenije, Bivše Jugoslovenske Republike Makedonije i Turske, kao i relevantni zvaničnici iz institucija Evropske unije.
